
REKONSTRUKCIJA UPRAVE KAO USLOV ZA UVOĐENJE

Branko Peulić, Fond stanovanja Republike Srpske

REZIME: U radu se razmatra jedan prikaz mogućnosti uvođenje e-Governmenta u upravu Bosne i Hercegovine. Razvijeni svijet je daleko odmakao na polju  automatizacije rada u upravi. Da bi se kod nas mogli automatizovati poslovi koji se provode u administraciji, mora se pristupiti radikalnim promjenama u oblasti zakonodavstva, organizacije rada i primjene informaciono-komunikacionih tehnologija. Posebno se ističe značaj procesne organizacije i  informatička podrška takvom načinu rada, jer se na taj način može brže doći do kvalitetnije i efikasnije administracije. Proces uvođenja e-Governmenta je dug i složen, a mora se provoditi kroz određene faze.  U radu je tretiran fazni proces uvođenja i neophodni uslovi za ostvarenje istog.

SUMMARY: In the work we consider the presentation of abilities, by introduction e-Government in BiH administration. The developed world is far away ahead in the field of automation of the work in administration. In order to have works in administration automated in our administration, we have to approach the radical changes in the field of legislation, work organization and application of informational and communicational technologies. It is especially emphasized the significance of process organization, as well as computer support, to that kind of work. It is needed because that way we can faster reach more qualitative an efficient administration. The process off e-Government introduction is long and complex, and it should be provided through the certain stages. In this work we processed the stage process of introduction and necessary conditions for its accomplishment. The key words: e- Government, informational systems, computer, networks, databases, and data transition.

          Ključne riječi: e-Government, informacioni sistemi, računarske mreže, baze podataka, prenos podataka.

1.  CILJEVI REFORME UPRAVE I UVOĐENJA e-Government-a

· poboljšati kvalitet, raspoloživost i brzinu rada javnih ustanova za potrebe građana,
· povećati efikasnost institucija javnog sektora razvojem osnovne IT platforme za pružanje osnovnih usluga,
· omogućiti efikasnost razmjene informacija po vertikalnoj razini, između lokalne uprave, entiteta i države, i to u oba smjera
· poboljšati demokratski dijalog s građanima i osigurati njihovo uključivanje u demokratske procese,
· poboljšati transparentnost.
Kroz ostvarivanje navedenih osnovnih ciljeva   građani mogu očekivati:

· Ažurirane i precizne informacije o ključnim programima i uslugama koji su raspoloživi on-line.

· Najčešće korištene formulare postaviti dostupne za snimanje i štampanje

· Mogućnost kontaktiranja administracije kroz odgovarajuće  Site-ove
· Publikovanje izvještaja o uspjehu postignutom u odnosu na  postavljene ciljeve  i najavu daljih srednjoročnih ciljeva.
· Tehničku pomoć koja će biti obezbijeđena putem različitih servisa. 

2.  INFORMATIČKO STANJE  U  UPRAVI BiH

Do sada nije poznata niti jedna studija o razini upotrebe Interneta od strane građana BiH. Nema podataka o broju građana koji posjeduju računar i imaju pristup Internetu. 

Nije poznato koliko je podataka javnih institucija smješteno u neke baze podataka i na koliko jedinstven način je moguće njima pristupiti. Na osnovu istraživanja koje je provedeno u novembru i decembru 2002. godine u svim opštinama i vladinim organizacijama  na cijeloj teritoriji Bosne i Hercegovine stanje je sljedeće:

Na 9 zaposlenih u lokalnoj administraciji dođe jedan personalni računar. Nema Web orjentisanih razvijenih softvera. Ni u jednoj opštini ni vladinoj organizaciji nema kvalitetna elktronske razmjene podataka. PC računari tipa Pentium (1-4) su zastupljeni sa procentom od ~95%, dok su tipovi x86 zastupljeni u procentu od 5%. 
Veliki broj računara je u potpunosti neumrežen (~ 40%), ili su LAN mreže bez servera (~20%). Najčešće korištene aplikacije su MS-Oficce (~50%), MS-Word (nešto manje od 30%), i Excel (~20%). U samo jednoj vladinoj organizaciji se koristi softver za informacijski menadžment, a 3 koriste elektronsku razmjenu podataka, dok nijedna vladina organizacija ne koristi Web baziranu obuku ili učenje na daljinu. U svega 30 % opštine i 43 % vladinih organizacija koristi se ISDN veza. Informacije o obavezama i pravima građana na web site-u ima samo 15 % opštinskih i 21 % vladinih organizacija. Dostavljanja elementarnih podataka (npr. podatke o promjeni adrese ili poreske podatke) putem web-a moguće je dostaviti u svega 12 % vladinih organizacija i 5 % opština.

Procenat budžeta planiran za ulaganja u informaciono-komunikacione tehnologije u 2003. godini je simboličan. Od ukupnog broja zaposlenih  u vladinim organizacijama, na ICT poslovima radi svega 1.7 % radnika, dok je taj procenat u opštinama 0,36 %.  

Ovako nepovoljni statistički podaci su u suštini posljedica niskog ulaganja u resurse znanja (kadrove, obuka, projektovanje i razvoj aplikativnog softvera).

2. 1. STANJE  U  SVIJETU

Iskustva u svijetu pokazuju da gotovo sve zemlje imaju kreiranu strategiju razvoja e-Državnih aplikacija i neke su u tom procesu daleko odmakle. Tako, na primjer, Velika Britanija planira da do 2005 godine sve javne usluge budu on-line (pogledati: www.ukonline.gov.uk), a Irska, Japan, zemlje EU, pa čak i Estonia imaju slične rokove.

Za one građane koji ne posjeduju navedene uređaje, kreiran je tzv. "info-kiosk" koji se nalazi na javnom i prometnom mjestu s pristupom Internetu. Takvi kiosci su postavljeni po selima i manjim mjestima.

Ne mogu se zaobići i iskustva SAD-a, kao jednog od pionira u ovoj oblasti. Istraživanje pod naslovom "The rise of the e-citizen: How people use government agencies` Web sites" (na www.pewInternet.org ), provedeno 2002. godine, pokazuje da američki građani koriste aplikacije državne uprave kada trebaju turističke i rekreacijske informacije, rade istraživanja za školu ili posao (statistički podaci i podaci o zakonima), koriste različite obrasce (download formi). pronalaze koje usluge javna uprava pruža, traže zdravstvene savjete, informacije o finansijskoj pomoći i stipendijama, informacije o novim poslovima u javnoj upravi, informacije o izborima (gdje glasati i sl.), popunjavanje obrazaca za poreze, registraciju automobila ili produženje vozačke dozvole, dobivanje dozvola za lov i ribolov i sl.

«Država na jednom mjestu (svi poslovi sa jednog mjesta)» je novi koncept na kome se radi u svim razvijenim zemljama u skladu sa njihovim naporima da se uvede informatičko društvo. Budžetski pritisci, brzo širenje nove informaciono-komunikacione tehnologije, primorava administraciju širom svijeta da izvrši «reinžinjering» svog načina rada. Pojavljuje se sve više projekata koji imaju za cilj da daju novi smisao i ulogu javnoj upravi sa stanovišta «korisnika» i da prate ciljeva «intrgrisanog pružanja usluga».

Prvi takav projekt bio je Kiosk Network Solution u okviru programa Nacionalne informatičke inicijative  SAD. Takvi primjeri u Evropi su: «Overheidsloket 2000» u Nizozemskoj i «Electronic Government» u Engleskoj.

3. POTREBA ZA REFORMOM UPRAVE I BAZAMA PODATAKA


Reforma uprave je jedan od prioritetnih ciljeva u okviru sveukupne izgradnje i funkcionisanja pravnog sistema. Osnovna je intencija da se, shodno promjenama u ekonomskoj i političkoj sferi i reorganizaciji ukupne strukture sistema upravljanja i rukovođenja, utvrdi bitno nova pozicija, organizacija i poslovi državnih službi, u cilju osiguranja ustavnosti i zakonitosti, kao i vladavine prava u cjelini.

Zakonodavno regulisanje  uprave, prije svega treba da promoviše ova opredjeljenja dosljednom realizacijom načela depolitizacije, transparentnosti, profesionalizacije i efikasnosti u njenom djelovanju.

Podaci koji trenutno postoje, nalaze se na različitim medijima i u različitim informacionim podsistemima. Projekti po kojima su realizovani informacioni podsistemi rađeni su po internim metodologijama i za internu upotrebu. Pored interne upotrebe, mali dio podataka se razmjenjuju putem magnetskih medija uz dogovorno usaglašavanje neophodnih karakteristika (izgled sloga, format zapisa i slično). Ovo predstavlja veliko ograničenje po pitanju ažurnosti podataka, tačnosti i potpunosti te racionalnosti rada. Postoje velike nejasnoće u razmjeni podataka (ko, kome  i kako dostavlja podatke i u kojim vremenskim okvirima).

Formiranjem baza podataka u pojedinim podsistemima i njihovim povezivanje na  računarsku mrežu, obezbjeđuju se predpostavke za ostvarivanje informatičkog opredjeljenja da podatak ulazi u informacioni sistem samo jednom, na mjestu nastanka. 

3. 1.  RAČUNARSKA MREŽA UPRAVE


Savremeni informacioni sistemi se zasnivaju na pouzdanom prenosu podataka. S obzirom na ovu činjenicu pouzdana mreža sa minimalnom mogućnošću otkaza (pouzdan prenos podataka) postaje jedan od glavnih činioca projektovanja bilo kojeg informacionog sistema. Pored ovog, posebna pažnja se mora posvetiti upravljanju mrežom, kontroli mrežnih resursa i njihovoj zaštiti. Mreža mora biti tako postavljena da uvođenje novih aplikacija i sistema komuniciranja, ne ugrozi već postojeće aplikacije.


Efikasno projektovana mreža mora da zadovolji sljedeće uslove: pouzdanost, stabilnost, ekonomičnost i implementaciju novih tehnologija.

Prenos podataku u Intranet mreži uprave, je razmjena računarski kodiranih podataka, preko prenosnih medija system-to-system. Kod takvog prenosa, učesnici u lokalnim upravama treba da se dogovore o formatu informacija koje treba da se razmjenjuju i o specijalnim kontrolnim strategijama koje treba da se primjenjuju za uspostavljanje takve veze, za otkrivanje i korekciju grešaka i za regulisanje protoka podataka. Takav jedan sporazum zove se «protokol». Slični protokoli potrebni su i za fizičko povezivanje između uređaja, u pogledu tipova elektroničkih konektora, napona, itd. Ove specifikacije predstavljaju «standarde prenosa».

Standardi su važni kod prenosa podataka i informacija,  jer dva uređaja koja dijele podatke i informacije bez njih ne mogu imati nikakav zajednički protokol.

Upotrebom Interneta, razmjena podataka mogla bi se obavljati veoma brzo i efikasno. Zaposleni u administraciji mogli bi ga koristiti kao: informacioni, komunikacioni i organizacioni alat u okviru poslovanja.

Problem veće upotrebe novih tehnologija je što obrazovne institucije i politički lideri nisu odmah uočili njene prednosti.

Pored toga treba odlučiti koje informacije i u kom obliku će biti dostupne. Moraju se kavlitetnim zakonskim rješenjima riješiti i sva pitanja vezana za autorska prava nad javnim informacijama.

4. e-GOVERNMENT

"e-Government je Web bazirana tehnologija koju koristi  uprava kao komunikacioni kanal koji je ponuđen posjetiocima, građanima, poslovnim partnerima, lokalnim upravama, vladinim i nevladinim institucijama i zaposlenima".

Do e-Governmenta (“elektronske vlade”) ne može se doći bez dobro koncipiranog plana i programa razvoja. Kompletna strategija razvoja jednog ovako složenog i komplikovanog projekta mora se provodi etapno i u fazama. U tekstu koji slijedi, izložene su samo generalne ideje i okviri. Uvođenje e-Governmenta može se realizovati samo kroz pojedine faze. 

I – faza


Snimiti stanje u Bosni i Hercegovini i proučiti iskustva svijeta

Treba uraditi detaljan snimak stanja postojećih informatičkih i kadrovskih kapaciteta. Mora se saznati koji softveri i koje baze podataka postoje, te u kom obliku se mogu koristiti. 
II – faza


Provesti automatizaciju poslova u lokalnim, kantonalnim i entitetskim administracijama da bi krajnji korisnici, sa odgovarajućeg šaltera, mogli doći do neophodnih informacija, podataka, dokumenata,  

Uvođenjem Integralnih informacionih sistema prije svega u lokalnoj upravi, a zatim u kantonalnim i entitetskim administracijama omogućit će se jednostavnije i brže obavljanje poslova u radu sa korisnicima usluga. To je samo dio automatizacije koje omogućava da korisnici na odrđenom šalteru mogu obaviti za to predviđene aktivnosti.








    




U ovakvom sistemu organizacije i automatizacije poslova korisnik usluga može brže obavljati poslove ali ipak mora ići od jednog šaltera do drugog

III – faza 

Izvršiti uvezivanje baza podataka i aktivnosti u administraciji na svim nivoima da bi krajnji korisnici, na jednom mjestu (šalteru), mogli doći do neophodnih podataka, informacija, dokumenata, . . . 
Kada postoje automatizovane aktivnosti administracije, i imaju formorane baze podataka građana, nekretnina, registrovanih firmi i preduzeća, poreske i carinske stope, . . . može se pristupiti posljednjoj fazi kreiranja e-Governmenta. Treba softverski omogućiti nesmetano komuniciranje između osnovnih baza podataka tako da se potrebni podaci za bilo koji zahtjev mogu pokupiti iz različitih (pojedinačnih) baza podataka. To će omogućiti neposrednom korisniku da sa jednog mjesta (šaltera, radnog mjesta ili stana) uputi (pošalje) zahtjev i da mu automatizovana administracija kompletan zahtjev riješi brzo i kvalitetno, te dostavi rješenje (traženu informaciju) putem pošte ili elektronskih medija.






U ovakvom sistemu organizacije i automatizacije poslova administracije (e-Government), korisnik usluga može sa 

jednog šaltera obaviti sve poslove (platiti porez, dobiti izvod iz knjige rođenih, produžiti vozačku dozvolu, dobiti građevinsku dozvolu, . . .)

Osnovni ciljevi uvođenja e-Government  su: racionalnije i ažurnije obavljanje poslova, uvođenje savremene tehnologije za obradu podataka u upravi, lakše i brže komuniciranje na svim nivoima, efikasnije opsluživanje građana, jednostavnije a efikasnije izvještavanje, približavanje razvijenom svijetu uz uklapanje u svjetske standarde i savremene informacijske tokove, te zaštita zakonitosti i sigurnosti građana kroz brzu i pravovremenu uslugu.

4. 1. STRATEGIJA  e-Government-a

Od državnih javnih institucija, a prije svega od vlada, očekuje se definiranje strategije i plana koji će dovesti do toga da se javna uprava BiH elektronski poveže sa svojim građanima, te da građanima osigura elektronski pristup državnim informacijama i službama. 

Cilj je da se kontinuirano poboljšava kvaliteta međusobne komunikacije između građana i javne uprave, tako što će se omogućiti građanima da zatraže i dobiju usluge i informacije gdje je za njih najpogodnije, gdje god da žive. Informatiziranje javne uprave će građanima i poslovnim ljudima olakšati pronalaženje onoga što im je potrebno putem Interneta sa uslugama i informacijama organizovanim po temama.

Uvezivanjem administracije, prevashodno na lokalnom, a zatim i kantonalnom, entitetskom i nivou Federacije, omogućiće se običnom građaninu jednostavnije uključivanje u proces donošenja odluka. Rad uprave će postati 

transparentan, a brzina komunikacije i povjerenja između korisnika i davaoca usluga će se višestruko povećati.

Gdje se nalazimo, a gdje želimo biti?

Efikasno rješavanje velikog niza problema koje nameće svakodnevna praksa rada javnih institucija i državne uprave iziskuje potrebu za pravovremenim, pouzdanim i adekvatnim informacijama.

5.  PRIJEDLOZI I ZAKLJUČAK

Da bi se više koristile nove tehnologije neophodno  je:

· informatički opismenjavati građane,

· promovisati uvođenje informacionih servisa u poslovne i obrazovne sisteme, odnosno domove građana, na primjer, aktivnom poreskom politikom,

· podržavati razvoj informaciono-komunikacionih tehnologija,

· neprestano insistirati na upotrebi novih tehnologija u upravi,

· zalagati se za donošenje novih zakonskih propisa koji će biti u skladu sa potrebama reforme.

· U korišćenju e-Government mogućnosti, svijet je daleko otišao u odnosu na nas.

· Predstoji nam veliki napor da započnemo automatizaciju poslova u administraciji.

· Sređivanje haosa u administraciji je predradnja neophodna za uvođenje e-Governmneta.

